
Hamarraldi bat haririk gabe hitz eginez 

Hamar urtean asko zabaldu da sakelako telefonoaren erabilera; telefonoak ez ezik, komunikatzeko moduak ere asko aldatu dira. 

Estitxu Zabala 

Donostia 

Hamar urte eskas dira gizartean sakelako lehenengo telefonoak agertu zirenetik, eta orain ia ezinezkoa da askorentzat haiek gabe bizitzea. Askok zioten ez zutela erosiko horrelako tramankulurik, baina azkenean ia guztien bizitzaren osagarri bihurtu da. 

Sakelako lehen telefonoa 1947an asmatu zuen AEBetako AT&T enpresak, baina sakelako telefono bidezko lehen deia duela 35 urte egin zuen Martin Cooperrek, 1973ko apirilaren 3an. 1984an merkaturatu zuen Motorolak DunaTAC 8000X eskukoa. Telefono hark kilo inguru pisatzen zuen, eta 33,02 x 4,445 x 8,89 zentimetro zituen. Deiak egin eta jasotzeko bakarrik balio zuen, eta ordu baterako komunikazio ahalmena zuen. Gainera, 3.000 eta 4.000 dolar arteko prezioa zuen. 

Etengabeko berrikuntzen ondorioz, telefonoek tamaina eta pisu txikiagoak dute orain. Gainera, hitz egin eta SMS mezuak bidaltzea baino askoz funtzio gehiago dituzte: musika entzutea, argazkiak ateratzea, jokoetan ibiltzea, Interneten nabigatzea, posta elektronikoa jaso eta bidaltzea; GPSa eta mapak; kontaktuen agenda; hitzorduen agenda; bideoa; ahots-grabazioa eta erreprodukzioa; office dokumentuak editatzea eta abar. Aitor Markaida Euskalteleko Marketin zuzendariaren ustez, ezin da esan telefono bat bestea baino osatuagoa denik: «Modelo bakoitza zerbitzu edo publiko jakin batentzat da». Hasieran hitz egiteko bakarrik balio izan ostean, oso denbora gutxian ia ordenagailu eramangarri txiki bihurtu da sakelako telefonoa, Markaidaren esanetan. Gainera, Markaidak argi du telefono modelo adina gustu eta behar daudela: «Bezero bakoitzak bere gustukoa nahi izaten du, baina bezeroen eskakizunak, oro har, ez dira telefonoaren zerbitzuen araberakoak, diseinuaren, markaren eta modaren araberakoak baizik». 

Oraindik ere eskuko telefonoaren erabilera handituz joango da. Iaz telefonia mota horretako eboluzioa aztertu zuen Gartner Group enpresak, teknologien ikerketaren informazioan munduko liderrak. Enpresaren arabera, 3.000 milioi erabiltzailetik gora izango ditu telefonia mota horrek 2011. urtean. 

HARREMANETAN ALDAKETA. Gizakien arteko harremanak aldatu egin dira sakelako telefonoak erabiltzen direnetik. Maialen Garmendia EHUko Komunikazio eta Gizarte Zientzien Fakultateko Soziologia irakaslea da, eta eskuko telefonoen inguruko gogoeta batzuk egin ditu. Garmendiaren ustez, oso nabarmena da denbora laburrean sakelako telefonoen beharra zabaldu dela gizartean. «Gizakiak, bere beharrak asetzen dituen heinean, behar berriak sortzeko joera du. Haurrek gero eta lehenago dute, baita adinekoek ere. Eta ez da aldean eramateko bakarrik: gero eta gehiago erabiltzen dugu». Batzuek aurrez aurre esateko gai ez diren gauzak telefonoaren bidez adierazten dituzte. 

Nerabe eta gazteen artean bereziki, oso zabaldua dago SMS mezuen bitartez komunikatzea, eta Garmendiak badaki zein den horren arrazoia: «Deiak egitea baino askoz merkeagoa da, eta horrek garrantzi handia du gaztetxoentzat. Dei galduak egiteko ere joera handia dute». Gero eta lehenago erosten diete gurasoek haurrei sakelako telefonoa: «Jaunartzeko oparia dela ere entzun izan dut. Gehiegizkoa iruditzen zait 9 urteko haur batek eskuko telefonoa izatea. Oso zaila da muga jartzea; gainontzekoek zer egiten duten, horren arabera aldatzen baitugu gure jokabidea», azaldu du Garmendiak. Soziologoaren esanetan, haurra kontrolatua izatea oso zaila da. «Haurrak telefonoa alboan badu, dei diezaiokezu, baina haurrak gezurra esan dezake». 

«Gazteentzat eskuko telefonoak badu bereizten duen gauza bat, pertsonala dela», argitu du Garmendiak. Internetera konektatzeko behar dugun ordenagailua gurasoena izan daiteke, edo anai-arrebena. «Telefonoa oso bere dute gazteek; askotan harritzen naiz ikasleen telefonoak ikustean: ikaragarri garestiak izaten dira, eta haientzat berebiziko garrantzia du. Gainera, pertsonalizatzeko jarrera handia dago, euren gustuko doinua dela, edo argazkiak jartzea... Ikaragarrizko merkatua sortu da». 

Egun arraroa da sakelako telefonorik ez duen baten bat izatea, baina badaude kasuak, eta pertsona hori baztertzeko arriskua dago. Lehenago beste gauza batzuekin gauza bera gertatu izan dela azaldu du Garmendiak; telebistarekin, esaterako. «Etxean telebistarik ez zuten haurrek ezin zuten horretaz hitz egin jolas orduan. Internetekin ere berdin: gaztetxoen artean messenger-ik ez baduzu, nolabait harremanetatik kanpo gera zaitezke. Eskuko telefonorik ez duenak ere harremanen atal bat gal dezake». 

Helduentzat ere ezinbesteko tresna bihurtu da. «Edozertarako eskuko telefonoaren zenbakia eskatzen dizutela dio soziologoak; medikuaren kontsultan, bankuan kontu bat irekitzean..., badirudi eskuko telefonoa izatera behartuak gaudela». Gure bizitza pribatuaren eta publikoaren arteko mugak hautsi ditu, Garmendiaren ustez. «Edozein momentutan edozein tokitan zaudela, edonork dei zaitzake telefonoz, eta horrek gure bizitza pribatuaren mugak gainditzen ditu. Eskuko telefonoen menpeko bihurtu gara».  

Unai Franco Banketxeko langilea 

«Londres eta antzeko hirietan eskuko telefonorik gabe ez zoaz inora» 

Duela hamaika urte joan zen Unai Franco (Zarautz, 1974) Euskal Herritik. Alemanian amaitu zituen ikasketak, eta sei urte eman zituen han. Alemaniatik Londresera joan zen, eta hango inbertsio banketxe batean lan egiten du, burtsako gorabeherak aztertzen. Ezinbestekoa du sakelako telefonoa eguneroko bizitzan. 

Sakelako telefonoak zabaltzen hasi zirenean atzerrian zinen, ezta? 
Bai, Alemanian erosi nuen lehen eskuko telefonoa, 25 urterekin. Neure buruari aitzakiaren bat jarri behar nion, garai hartan luxuzko gauza bat iruditzen baitzitzaidan. Ikasketak amaitzean lan bila hasi nintzen, eta eskuko telefonoari esker edozein unetan edonork zuen nirekin harremanetan jartzeko aukera. Geroztik ezin naiz hura gabe bizi. Benetan beharrezko bihurtu da; hiri batean bizi bazara, ezinbestekoa da. 

Bizitza aldatu da eskuko telefonoekin. 

Orain planak bestela egiten ditugu. Lehen, ordu eta egun jakin batean biltzekotan geratzen ginen, baina orain egun hori iritsi arte planak beste hamar aldiz aldatzen ditugu, eta, horretarako, sakelako telefonoa beharrezkoa da. Agian herri batean ez da hainbesterako izango, baina Londresen eta antzeko hirietan sakelako telefonorik gabe ez zoaz inora. Gauzak segundo oro aldatzen dira, eta askotan bizioa ere bada, estilo horretara ohitu garelako. Planak ez ditugu hain serio hartzen, eta beti dago ezjakintasuna. Askotan eskuko telefonoa erabiltzera behartuta zaude, zure kontrolpean ez dauden faktoreengatik; metroa berandutu egin dela, edo lanetik deitu dizutela. 

Sakelako telefonoari lotuta bizi zara? 

Bai, baina askatasuna ematen dit. Baserrian lasai bizi denarentzat agian lotura izango da, baina, nire ustez, aukerak zabaltzen ditu. Eskuko telefonorik gabe bizi daitezkeenak gutxi direla uste dut. Batzuek printzipioengatik hura gabe bizitzea erabaki dute, eta, errespetatzen dudan arren, burugogorkeria kontua ere badela uste dut. 

Sakelako telefono bakarra duzu? 

Londresen eskuko telefonoa erabiltzea da ohikoena lan profesionaletan. Zure zenbaki pertsonala lanerako erabiltzeko aukera ematen dizu enpresak, eta telefonoa haiek ematen dizute. Bestela, lanerako beste telefono bat eduki dezakezu. Nik lehen bi telefono nituen, baina gero bakarra edukitzea erabaki nuen. Blackberry teknologia erabiltzea ere ezinbestekoa dugu lanean; horrela une oro posta elektronikoa kontrolatu dezakezu. 

Irudika dezakezu zure bizitza sakelako telefonorik gabe? 
Ez, ezinezkoa da. Nik ezingo nuke eskuko telefonorik gabe lanik egin, goizeko seietatik minutu oroko informazioaz bizi naiz. Gainera, alde txarrak baino onak gehiago ikusten dizkiot eskuko telefonoari. Zenbaki osoa markatu gabe, behatz ukitu bakar batez dei egin dezakezu. Etxeko telefonoa aukeran izan arren, askotan eskukoa erabiltzen dugu.  

URKI BALERDI Sukaldaria 

«Egiten duen mesedea baino alde txar gehiago ikusten dizkiot» 

Urki Balerdi (Zerain, 1986) Zerainen bizi da, eta sukaldaritza ikasketak egin ditu Donostian. Orain taberna batean dabil lanean, eta sakelako telefonorik gabe bizitzea erabaki du. 

Zergatik ez duzu sakelako telefonorik? 
Askotan egin didate galdera hori, gehiegitan. Oraingoz ez zait iruditzen beharra dudanik. Printzipioengatik eta burugogorkeriagatik ere ez dut erosi nahi. 

Lagunei eskuko telefonora deitzen diezu? 

Nire inguruko guztiek dute sakelako telefonoa, baina nik etxera deitzen diet, eta etxean ez badaude, bada, batere ez. 

Zein alde txar ikusten diozu sakelako telefonoa izateari? 

Kontsumismoa da alderik txarrena, zalantzarik gabe. Egiten duen mesedea baino alde txar gehiago ikusten dizkiot. Gainera, inguruko jende asko lotuta ikusten dut, beraiek konturatu gabe. 

Noizbait egoera txar batean egon zara eskuko telefonorik ez izateagatik? 
Askotan, baina hala ere ez dut erostea erabaki. Aurre egin izan diet horrelako egoerei, eta nola edo ahala moldatu izan naiz. Pentsatu izan dut norbaiti eskatzea ere, baina azkenean ez dut egin. Beharra dudanean telefono publikoak erabiltzen ditut. 

Noizbait arraro sentitu zara sakelako telefonorik ez izateagatik? 

Bai, askotan; berezia sentitu izan naiz. Ingurukoak beti telefonoarekin daude, mezuak gora eta behera, baina ez dut horrela ibili nahi. 

Zer pentsatzen duzu sakelako telefonorik gabe bizi ezin den jendeari buruz? 

Gaixotasuna iruditzen zait, jokoari lotuta dagoena bezalaxe. Gaixotasuna da, benetan ez dutelako telefonoaren beharrik! 

Etorkizunean erosi beharko duzu? 
Agian bai; lanerako beharko banu hartuko nuke, baina ahal dudan bitartean eskuko telefonorik gabe moldatzen saiatuko naiz. Horrela ez dut loturarik. 

